
1. unHa PeQuena intrOdución

no ano 1988, hai 32 anos, celebrouse na cidade de Ferrol o Primeiro encontro
do teatro Profesional coa pretensión de estudar e deseñar o futuro do teatro
galego. nel presentouse unha “folla de ruta” pola que facer transitar o noso tea-
tro a través do final do século xx, e que consistía en pór as bases do que sería o
noso sistema teatral e, por extensión, do sistema escénico galego. neste encon-
tro tratáronse temas vitais para o futuro da incipiente escena profesional galega. 

era preciso construílo todo, artellar a profesionalización, había que dotar os
concellos de espazos de exhibición, dunha programación periódica, e, en conse-
cuencia, de programadores/as profesionais; había que procurar un ente xurídico
independente, e dentro da administración, para artellar as políticas escénicas;
había que pensar no ensino teatral e na investigación. en fin, había que facelo
todo, e precisábase certa perspectiva para poder facelo; porque o país estaba “en
construción” e só había que topar as fendas do incipiente estado das autonomías,
coas institucións que comezaban a emerxer, para poder encaixar os plans de
actuación precisos para facelo. e a profesión, que comezaba a organizarse, topou
esas fendas, quizais porque a nova clase política non entendía ben aquilo polo que
o colectivo estaba a pelexar e a construír, e ademais andaban ocupados de máis
en pór en marcha un sistema político, un estado autonómico no que os grupos
procuraban o seu propio espazo de poder. a cultura, e aínda máis o teatro, eran
engadidos necesarios, pero nin moito menos estaban no centro das súas ocupa-
cións e preocupacións, ían no paquete do novo sistema e había que toleralos. 

e así, perseverando, procurando espazos comúns, foi tomando forma un sis-
tema cultural e teatral propio, que se vertebrou por medio da creación do cdg,
igaem (transformado máis tarde na agadic), a rede galega de teatros e
auditorios, o centro de documentación teatral, as asociacións profesionais e
amadoras e xa no 2005 a esad de galicia. todo un sistema teatral e escénico
que camiñou en sentido ascendente ata principios do século xxi, momento no
que colapsou coa chegada da gran recesión a partir do 2009, acompañada dos
cambios sociais, políticos, demográficos e culturais que se están a xestar neste
comezo de século –moitos deles a unha velocidade de vertixe– e que puxeron en
evidencia a fraxilidade dun sistema teatral aínda en construción. 

a este colapso cómpre engadirlle o momento extraordinario que vivimos na
actualidade coa primeira pandemia do século xxi, que está a provocar un afundi-
mento aínda maior que o da gran recesión do 2009, pois os expertos económicos
e sanitarios son incapaces de predicir o seu desenvolvemento. e é neste momento
no que o teatro galego debe analizar o seu presente e repensar o seu futuro para
enfrontar os cambios precisos para encarar o segundo cuarto de século xxi.

Polo tanto, nesta conferencia utilizamos o ano 2009 como punto de partida
para analizar o momento actual e tratar de comprender os procesos de readap-
tación despois do crac da cultura. como foi posible? como todo un sistema non
é quen de aturar unha crise e remata practicamente na quebra, segundo a per-
cepción do sector?

non pretendemos deixar pechadas e contestadas estas preguntas, mesmo
nese sentido pode que algunha cuestións queden aínda máis abertas; pois do
que se trata é de abrir un debate de como esta situación actual debe ser o punto
de partida para a reconstrución das artes escénicas, do teatro galego do segun-
do cuarto do século xxi. a pretensión desta exposición é a de instarvos a esta-
blecer un debate construtivo que promova e impulse a creación de novas regras
de xogo, que lle permitan ao teatro galego navegar polas, xa vemos que máis
que tumultuosas, augas do século xxi; nas que debe acometer a importante
tarefa de transformarse tanto a nivel artístico coma de xestión, para dar respos-
ta ás inquedanzas e ás esixencias dunha sociedade que inevitablemente vai verse
transformada despois de anos de sufrimento e de cambios estruturais impredi-
cibles, pero persistentes.

xa para rematar esta introdución, querería engadir que para elaborar esta
conferencia parto da miña experiencia persoal, desde os anos noventa do sécu-
lo xx, na formación e creación e tamén da miña pequena achega na xestión no
teatro profesional galego. a conferencia, metodoloxicamente, estará fundamen-
tada no uso de datos estatísticos, de estudos sobre o tema, ademais de achegas
cualitativas feitas por parte de integrantes do sector teatral en activo neste
momento, e tamén por parte de programadores/as culturais das administracións
públicas. unha presentación do estado da cuestión cunhas conclusións finais,
que ademais de dar concreción ao tema, tentarán facer achegas cara a un futu-
ro que ninguén se resigna a ver incerto.

2. O estadO actual dO teatrO galegO

ata marzo de 2020, cando esta conferencia tiña que ser lida nun primeiro inten-
to, había moitas razóns, económicas, sociais, políticas, mesmo demográficas,
que podían explicar a situación do sistema cultural galego. Para facerse unha
idea da recesión, do decrecemento forzado ao que se viu sometido o sistema tea-
tral e escénico do país é importante ver os datos estatísticos dos últimos
nove/dez anos, mais estes datos que presentamos quedan xa desfasados con res-
pecto á máis urxente actualidade. aínda así, consideramos necesario apuntalos,
pois serán un bo indicador do delicado momento no que se atopaban as artes
escénicas galegas cando nos asolagou o tsunami da cOVid-19, levando o sector
a unha situación nunca antes vivida.

É necesario indicar que os datos que utilizamos (extraídos do anuario das
artes escénicas da sgae) hai que tratalos con prudencia, pois neles xúntanse, sen
discriminación de ningún tipo, o teatro en galego, o teatro en español, e mesmo
as compañías amadoras e profesionais. 

número de representacións de pezas teatrais en galicia do 2007 ao 2018

cadro1. Fonte: sgae: anuario de las artes escénicas, musicales y audiovisuales.

número de espectadores/as de pezas teatrais en galicia do 2009 ao 2018

cadro 2. Fonte: sgae: anuario de las artes escénicas, musicales y audiovisuales. 

recadación de pezas teatrais en galicia do 2009 ao 2018

cadro 3. Fonte: sgae: anuario de las artes escénicas, musicales y audiovisuales.

desde o ano 2009 obsérvase un decrecemento evidente, drástico e continua-
do no número de funcións teatrais realizadas en galicia. O punto máis baixo é o
ano 2013, e a partir de aí comeza unha lixeira remontada que nin se achegou aos
datos baixos (os 2.597) do 2008, hai doce anos. O mesmo acontece co número
de espectadores de teatro en galicia, o descenso é evidente desde o 2009, e aínda

que, despois da caída continuada durante catro anos seguidos, comeza a ascender
no 2014, están lonxe dos datos do 2009. cousa ben distinta acontece na recada-
ción, na que, despois dunha caída continuada desde o 2009 até o 2013, outra vez
no 2014 comeza a remontar espectacularmente ata os datos do 2018, superando
dun xeito evidente as cifras do 2009. 

a crise, segundo os datos do 2018, parece que podería estar comezando a
remontar levemente. na diagnose feita polo consello da cultura1 no 2018 afír-
mase que segundo o informe da Federación internacional de consellos das artes
e axencias culturais (iFacca)2 é moi difícil atopar unha opinión común “sobre
todo respecto á incerteza sobre as consecuencias máis significativas da crise,
canto tempo vai durar e cales serán os mecanismos de recesión que impactarán
no eido das artes” (consello da cultura 2018: 12). 

a destrución de emprego, a dificultade para pór en marcha proxectos, a des-
aparición de programacións, de exhibicións en espazos escénicos ou a drástica
diminución dos subsidios ao teatro foron unha constante na década que vén de
rematar. esta situación veu imposta por graves “recortes”, que padeceron tanto
a administración pública canto a educación, sanidade e servizos sociais, coma
os traballadores asalariados. no noso sector, os recortes foron continuos, e non
foron acompañados de políticas efectivas para paliar os efectos da recesión; pola
contra, a política foi agardar a “mellores tempos”, que por desgraza, non dan
chegado.

a reacción deuse, talvez, a título individual, tentando adaptarse ás novas cir-
cunstancias, tentando diversificar, flexibilizar a súa oferta, mais na maioría dos
casos a reacción foi mínima (pois xa había moi pouca capacidade de manobra)
e estivo chea de sufrimento pola imposibilidade de axustar e flexibilizar aínda
máis a súa capacidade de produción e de exhibición, sendo, por exemplo, real-
mente dificultoso poder cumprir co convenio teatral asinado, anos atrás, por
todas as partes implicadas no sector; pois a crise supuxo un recorte extremo nos
orzamentos das producións e nos cachés das compañías, acompañado por un

1 Observatorio do consello da cultura galega (2018): diagnose da cultura galega. datos para unha estrate-
xia cultural no século xxi.

2 É importante sinalar que o informe ao que nos referimos, global financial crisis andrecession: impacton-
thearts, está escrito no 2009, xusto ao comezo da crise.

declive na demanda, tanto na contratación coma na asistencia de público, debi-
do a que o consumo baixou nos primeiros anos de xeito radical, como acaba-
mos de ver. 

ademais, hai que engadir os cambios sociais vividos en galicia nas últimas
décadas, onde existe un problema demográfico evidente que, como apunta un
xestor cultural, inflúe no descenso da programación nos concellos pequenos,
aumentando a fenda entre o mundo rural e o urbano: “as vilas estanse a quedar
sen xente, nótase a cuestión do avellentamento. Vilas medianas e pequenas que-
daron sen recursos e sen estrutura (persoal axeitado) para programar”.

a conxunción destes factores dá como resultado unha grande precarización,
que xa advertiu o consello da cultura nun informe elaborado no 2013 sobre a
situación das artes escénicas en galicia. na súa análise daFO afirma: “a pala-
bra que mellor define a situación actual é precariedade, que se pode comple-
mentar con termos como inestabilidade, debilidade ou escaseza, e que se poden
vincular, como adxectivos, a áreas moi diversas, desde o exercicio profesional ata
as políticas de promoción e de creación (consello da cultura 2013: 31)”.

Para paliar os efectos da crise non observamos ningún plan concreto ata o
ano 2019, no que a consellaría de cultura presentou a súa estratexia da cul-
tura galega 2021, sen orzamento coñecido. O plan conta con seis liñas estraté-
xicas, onde na liña estratéxica 2 “le2. consolidación das industrias culturais e
creativas de galicia”, dedica un espazo á escena galega. un dos obxectivos estra-
téxicos, en concreto o Oe2.6., é “fortalecer o sector das artes escénicas”, e apun-
ta que “O sector das artes escénicas é un dos que máis posibilidades de evolu-
ción teñen na actualidade, pero presenta certas dificultades que se pretenden
atallar mediante medidas e experiencias que analicen a viabilidade para afrontar
os retos do século xxi, con especial fincapé no eido educativo e na colaboración
con outros sectores da cultura” (2019: 47). 

mais este plan, que está pendurado na páxina web da consellaría de cultu-
ra para que se realicen as alegacións oportunas desde o 2019, foi presentado no
Parlamento onde a oposición o cualificou de falto de concreción. non foi posto
en marcha nesta lexislatura polo que polo de agora non deixa de ser unha decla-
ración de intencións.

tampouco acabou de callar a proposta dos e das profesionais das artes escénicas
dun anteproxecto de lei das artes escénicas3, que tiña como misión, segundo indi-
ca o segundo borrador do anteproxecto: “[...] ser un instrumento xurídico que
permita desenvolver os mandados de impulso, protección e difusión que garantan
a creación cultural e o acceso da cidadanía á cultura establecidos na constitución
e no estatuto de autonomía de galicia (2016: 1)”. 

O obxectivo do anteproxecto era plasmar nunha lei os dereitos e deberes que
fixeran posible garantir o acceso ás artes escénicas por parte da poboación e estru-
turar a nivel legal o normal funcionamento do feito escénico na nosa comunida-
de atendendo ao ensino, á creación, ao acceso aos espazos escénicos, ás condi-
cións laborais dos profesionais ou aos públicos, para a consolidación do sistema:

son obxectivos da mesma a promoción do ensino de artes escénicas en todos os niveis

formativos, o apoio á creación escénica no eido da comunidade e sociedade civil, facili-

tar o acceso aos espazos de creación e representación a compañías e creadores/as, mello-

rar as condicións de traballo da profesión escénica, ampliar os públicos, potenciar a difu-

sión e garantir o acceso a un financiamento económico axeitado para a consolidación da

cadea de valor das artes escénicas. (2016: 1)

a lei foi proposta pola profesión escénica galega (teatro, teatro de obxectos,
danza e circo e teatro amador), consciente da necesidade de reformular o futu-
ro, e é unha máis das apostas e propostas que proveñen dunha profesión que
procura respostas a como proxectarse neste xa ben comezado século xxi. estru-
turada en seis capítulos, neste momento non pasa de ser un proxecto esquecido
nalgunha gabeta, mais temos a certeza de que merece a atención e o debate por
parte dos axentes políticos e sociais galegos. 

e así chegamos aos anos 20 do século xxi. Os datos falaban dunha leve recu-
peración, pero a crise aínda non estaba pechada e seguía latente para o teatro gale-
go, cando a cOVid-19 estoupou en todo o mundo obrigándonos a cambiar
drasticamente de modo de vivir. diante da situación creada pola pandemia, a con-
sellaría de cultura e turismo, en pleno confinamento, reacciona e pon en marcha

3 traballo sen editar.

un Plan de reactivación da cultura e o turismo, debido a que “as necesidades e
demandas nos eidos cultural e turístico mudaron profundamente por mor das
medidas de contención da cOVid-19, o que fai preciso reorientar as estratexias de
acompañamento e impulso do sector público” (2020: 21). a estratexia contempla
unha “nova priorización de investimentos e da reestruturación das partidas preexis-
tentes, sumando un total de 26.8m€” (2020: 21). deses millóns corresponden a
cultura 10, parte deles previamente orzados e outros que proveñen do xacobeo. 

Propóñense accións “[...] tanto de novo deseño como de redefinición das xa
existentes” coa finalidade de “[...] posibilitar o mantemento do emprego e o teci-
do empresarial nos ámbitos cultural e turístico” (2020: 21), e aprovéitase a pro-
ximidade do xacobeo para vinculalo a estas accións, pois desde a institución
considérase que cultura e turismo son “[...] dous sectores, vitais para galicia e
para a súa promoción presente e futura vencellada á próxima organización do
xacobeo” (2020: 21)

a necesidade dun plan de reactivación, reformulando e reestruturando actua-
cións, parece lóxica, pois a situación cambiou drasticamente dun día para outro.
O apoio do xacobeo tamén parece razoable, se hai fondos que poidan soster ese
plan de reactivación e se se trata dunha estratexia de promoción; mais o sector
cultural dubida que as medidas sexan o suficientemente específicas para o sec-
tor, caracterizado pola estacionalidade e a intermitencia e considera necesaria a
acción conxunta das administracións. así mesmo, e nestas alturas do ano, dubí-
dase da capacidade de xestionar e de implantar a totalidade do plan ata decem-
bro. mesmo observan con preocupación como actuacións contempladas en
outros plans estatais, como as axudas ás estruturas, seguen sen ser tidas en conta
pola administración galega. 

diante desta situación, a incerteza cara ao que acontecerá no 2021 é grande,
o medo a cancelacións masivas está aí, e escoitada a preocupada opinión do sec-
tor; non sería necesaria, neste momento, unha análise urxente da situación no
segundo semestre do ano e o deseño de novas medidas cara o 2021 para a paliar
o desastre que está a predicir o sector?

deixamos a pregunta no aire e continuamos cun pequeno percorrido polas
diferentes partes que constitúen a columna vertebral do sector.



Cristina Domínguez Dapena

32

2.1. institucións: as persoas pasan, as institucións quedan

cadro 4. institucións vinculadas ao teatro. elaboración propia.

ano da creación institución ou evento creado institución ou evento desaparecido

1983 consello da cultura galega.

1983 mostra internacional de teatro cómico e Festivo de cangas.

1984 centro dramático galego.

1984 mostra internacional de teatro de ribadavia.

1985 rede de circuítos teatrais.

1985 aaag (asociación de actores e actrices de galicia).

1990 aula de teatro da usc e primeiros grupos na coruña.

1991 aula de teatro universitaria de Ourense e Pontevedra.

1992 Feira do teatro de galicia. “reformulada” no 2011.

1993 aulas de teatro universitaria de lugo e Vigo.

1996 rede galega de teatros e auditorios.

1997 nace o cdaem. desaparece no 2008.

1997 a aaag funda os premios maría casares.

1999 reabre o salón teatro. sede do cdg.

1999 nace a Fundación cidade da cultura.

2000
nace Fegatea (Federación galega de teatro 

afeccionado).

2002
escena galega (asoc. galega de compañías Profesionais das
artes escénicas).

2005 esad de galicia.

2008 agadic (axencia galega industrias culturais).

2009 aprobación do convenio de teatro.

2011 Bota a andar a cidade da cultura.

2013 galicia escena Pro.

2015 dramaturga. asociación galega de dramaturxia.

2017 academia galega de teatro.

cando comezou a profesionalización, a xente de teatro empeñouse en pór en
marcha institucións, de seguro crían que serían “buques insignia” fortes de
abondo coma para poder sortear todo tipo de treboadas, mais non podemos ase-
gurar que fose así nesta ultima década de “cambio climático”.

se partimos da aprobación do estatuto de autonomía no ano 1981, como o
comezo do proceso de articulación do sistema cultural/institucional de galicia,
podemos observar como as décadas dos oitenta e noventa do século xx viviron
unha enerxética actividade en canto á articulación dese sistema. e xa que falamos
de articular, comecemos polo principio para sinalar, en primeiro lugar, a creación
no ano 1983 do consello da cultura galega, un organismo autónomo, con per-
sonalidade xurídica propia, e que se define como como “un corpo asesor e con-
sultivo, con capacidade de iniciativa, investigación e organización, dotado de per-
sonalidade xurídica e composto por membros representativos de entidades dos
diversos campos da cultura e tamén por personalidades sobranceiras que contri-
búan ao desenvolvemento da cultura de galicia”4.

O consello é a única entidade cultural que naceu con autonomía, dependente
da xunta de galicia, cunha estrutura e orzamentos que o fai independente, e que
se relaciona coa cultura en moitos casos como órgano consultivo. estará a estrutu-
ra do consello da cultura infrautilizada? máis adiante retomaremos a cuestión da
relación entre as artes escénicas profesionais e o consello da cultura galega. 

cdg
se o consello da cultura foi a primeira institución creada para desenvolver a cul-
tura do país, o cdg foi a primeira institución teatral creada para normalizar o
teatro en galicia. no entanto, ao cdg logo lle buscaron acomodo, que non foi
outro que o igaem, onde entrou como unha unidade de produción, cuns esta-
tutos a desenvolver, que nunca se desenvolveron, e polo tanto, cunha dependen-
cia total do organismo que o acollía, o cal supuxo desde o comezo unha serie de
atrancos, cada vez máis graves, para poder desenvolver unha actividade artística
que moitas veces colide co normal funcionamento da institución administrativa
que o acolle. O cdg ten problemas para ter un orzamento propio, que prevea o

4 información obtida na páxina web da institución http://consellodacultura.gal/

seu normal funcionamento, “anormal” para a administración pública, e que fai
que cada vez sexa máis dificultosa a produción teatral, razón do seu nacemento.
no momento no que o igaem se transforma en agadic, as unidades de pro-
dución quedaron transitoriamente adscritos á axencia, mentres se lle buscaba
novo acomodo, pero o cambio político supuxo un freo en seco para as expectati-
vas das unidades de produción, e esa provisionalidade transformouse en perma-
nencia. O cdg converteuse nun departamento máis da agadic, afogando
cada vez máis a súa xestión tanto económica coma de recursos humanos.

actualmente, a situación do cdg é precaria, dista moito do proxecto soña-
do dun teatro nacional motor e representante do teatro galego, e precisa dun
urxente cambio de modelo xurídico para poder cumprir os seus primixenios
obxectivos de motor e normalizador do teatro galego.

diante da crise provocada pola cOVid, o cdg, dentro do plan, vén de
levar a cabo unha reprogramación e vai producir tres espectáculos escénicos para
seren distribuídos en 2021.tamén se reprograma a actividade do salón teatro
para impulsar a produción de novos proxectos escénicos a través de acordos con
outras entidades. O investimento é de 440.000 euros.

agadic
despois da aparición do cdg, e pola necesidade de artellar a política escénica
do país, nace o igaem, que no ano 2008 deixa paso á agadic. O igaem,
e máis tarde a agadic, artellaron o sector escénico do país. creouse a rede de
teatros, a rede de salas, os apoios á produción e distribución das cias, a Feira
de teatro (hoxe galicia escena Pro), en fin, alentáronse políticas, por veces con-
sensuados co sector, e por veces non, pero podemos dicir que o diálogo entre a
agadic e a profesión foi continuo. con todo, como ben indicaba un profe-
sional do teatro, “O carácter máis aberto do consello reitor do igaem, com-
posto por xentes de diferentes campos da cultura e das artes escénicas, facía que
as decisións estivesen máis consensuadas”. Pode que o carácter de axencia faga
que o seu consello reitor sexa menos permeable ás opinións de especialistas na
materia, pois está composto basicamente por persoal da administración.

a cuestión central da axencia é o concepto mesmo de “industria cultural”.
a súa transformación fixo que as artes escénicas compartisen espazo coas industrias

culturais, nomeadamente co audiovisual e o libro, sendo unha convivencia enri-
quecedora máis na que, por veces, hai unha evidente disparidade de intereses. a
profesión teatral non acaba de encaixar a súa actividade dentro da industria pois
é unha actividade que en galicia está máis preto do artesanal que dunha activi-
dade industrial, como indica un director de compañía “O teatro non é indus-
tria no concepto clásico da industria. en todo caso, certa artesanía”.

as dúbidas aumentan aínda máis cando falamos da creación contemporánea.
Podemos cualificar a nova creación ou un espectáculo de pequeno formato como
industria cultural? ninguén ve claro que a nova creación poida medrar baixo o
paraugas da “industria”, pois como di un actor: “Que pasa cos proxectos de inves-
tigación? non poden ter o mesmo tratamento de industria cultural. Hai que bus-
car outro xeito de facer as cousas porque senón estamos abocados a unha pobreza
artística”. nesta idea insiste unha actriz, que nos di: “dentro do sistema hai pouca
flexibilidade para entender outros xeitos de producir. Hai xente con talento e ideas
que materialmente non pode sacar adiante un proxecto porque materialmente
non pode manter unha estrutura”. a contradición é evidente e fai pensar que tal-
vez non se estean aplicando as políticas que o sector precisa.

O novo século vén acompañado de novos retos, as esixencias ou convites para
transformárense, que foron feitas ás compañías, non tiveron correspondencia polo
outro lado. repensouse a axencia? tivéronse en conta as necesidades ás que se
enfronta galicia en pleno século xxi, por exemplo, con respecto aos cambios
demográficos, á dixitalización ou á necesidade de captar fondos europeos? creá-
ronse departamentos para responder ás novas necesidades? Por exemplo, con res-
pecto á cohesión do territorio, entendeuse a rede como elemento cohesionador
do territorio, no que diferentes territorios comparten coñecemento ou experien-
cias? esta é unha pregunta que se fan programadores, xestores e que dá unha idea
de que as inquedanzas sobre o futuro dos territorios está presente.

a esta situación engadimos os atrancos provocados por lexislacións cada vez
máis restritivas para o normal funcionamento da axencia. Faise cada vez máis
complexo a súa relación coas compañías e concellos. a excesiva burocratización difi-
culta a súa xestión e os trámites afogan tanto a axencia como as empresas que se
relacionan con ela. de sobra son coñecidos os problemas que ocasiona a lei de con-
tratos do sector público, e aínda que o espírito da lei en canto á loita contra a
corrupción sexa positivo, como ben indica un xestor: “hai un exceso de fiscalización,

a súa aplicación é complexa, e en moitos concellos non hai persoal dabondo para a
súa execución. un trámite que antes podería levar unha hora, agora son dous días,
e hai que contar con que un concello ten moitas máis cuestións que as actividades
culturais”. unha revisión e a procura de solucións ou alternativas é urxente, pois
nun momento como o actual, unha aínda maior parálise é realmente insostible.

2.2. compañías

e falar de agadic pode ser o paso previo para falar das compañías de teatro.
desde a profesionalización nos anos 1977e 1978 do século xx ata agora, o
camiño percorrido nestes anos é inmenso, mais os retos actuais non deixan de
ter unha envergadura semellante á dos comezos e se cadra con máis interrogan-
tes, pois naquel momento todo estaba por construír. Hoxe en día as compañías
galegas son microempresas cun empregado como máximo e na súa maioría sen
ningún empregado. Para afrontar a dureza dos últimos anos, tentaron diversifi-
car, en casos ofertando diferentes servizos, procurando outros xeitos de comu-
nicar, achegándose a diferentes públicos, e sempre traballando coas esixencias
propias da excelencia artística. Por outro lado, a xestión é o punto feble de moi-
tas compañías, pois como indican: “as compañías están mal xestionadas pola
autoexplotación, por non ter medios para ter persoal que as xestionen”.

autoexplotación e necesidade de persoal especializado van da man, mais isto
último parece complexo cando as cifras de ‘negocio’ son baixas, pois os cachés son
xustos e o número de funcións que se precisan moitas veces non dan para cubrir
investimento e xerar ganancias. en canto á opción da billeteira na maioría dos casos
non chega para cubrir os gastos que implican unha función de teatro con persoal
que debes pagar segundo o convenio. e iso é algo no que insisten a maioría das per-
soas membros de compañía entrevistadas, pois todas coinciden en que durante a
crise os cachés baixaron, e como ben indica un produtor: “Pero, como manter unha
empresa cos cachés tan baixos, como se fai para respectar o convenio?”

ademais, e profundando na cuestión do persoal, hai que indicar que este sec-
tor non é quen de fidelizar o persoal. son moitas as compañías ou produtoras
que poden contar casos de profesionais que, facendo excelentes traballos na xes-
tión, na produción, na parte técnica ou na parte artística, acaban por abando-
nar para dedicárense a outra cousa debido ás dificultades para poder dedicarse

en exclusividade á escena. como sinala un integrante dunha compañía: “a tan
procurada excelencia é moi complexa cando non podes contar cun equipo que
fuches creando, pois sempre hai xente que remata por abandonar”.

as compañías non estaban preparadas para unha crise, e a readaptación foi
drástica e afectou desde as contratacións de persoal ata a exploración de novos
mercados. atendendo á conversa con membros de compañías, e xestores, a com-
pañía poscrise definiríase así:

1.  elencos pequenos
2.  Fórmase en xestión
3.  Procura outros mercados.
4. diversifica os servizos (servizos culturais, técnicos, educativos) e xéneros

(compañías que comezan a procurar, por exemplo, o público tamén infantil).
5.  explora máis o teatro comercial.
6.  asóciase “para defender o seu tecido produtivo. Viuse a necesidade de

cambiar algo”.
7.  as novas compañías adaptáronse mellor á nova situación ao non coñecer

tempos mellores.

a pregunta que nos facemos agora é: como van reaccionar diante da
cOVid-19? É realmente unha solución a estratexia de ofrecer funcións para
manter as compañías capitalizadas, cando non está claro como se irá desenvol-
ver a pandemia? se partimos da idea de que o sector sufriu unha importante
reestruturación no que primou o achegamento ao público, as vendas; pode que
este sexa o momento de procurar outras vías, que poden vir pola investigación,
pola formación en novos xeitos de achegarse aos públicos (non todos teñen que
ser presenciais), por como relacionarse co territorio, ou como intervir nel. está
claro que a resposta á cOVid non pode ser a mesma que coa crise, e a solución
non vai pasar por facer funcións.

2.3. Formación

aínda que a formación regrada tardou en chegar a galicia, xa que o fixo no 2005,
xa comezado o século xxi, a profesión teatral e escénica en xeral foi consciente
da necesidade de formarse na procura da excelencia que o traballo requiría. no
2005 nace na cidade de Vigo a esad de galicia. nela impártense estudos de

interpretación textual e xestual, dirección e dramaturxia e escenografía; especiali-
dades coas que quedan cubertas as necesidades formativas nunha parte do espec-
tro profesional nas artes escénicas. aínda queda pendente a formación técnica
vinculada ás artes escénicas tan necesaria para unha autentica excelencia na pro-
dución dos espectáculos. 

no entanto, cómpre sinalar que neste momento de grandes transformacións
sociais, que deberan ir acompañadas en paralelo de importantes innovacións peda-
góxicas, as ensinanzas artísticas superiores vemos con frustración como o noso réxi-
me non é flexible abondo para que os cambios precisos se leven a cabo. Vemos
tamén como os nosos alumnos son escasamente tratados como estudantes de ensi-
no superior (cun sistema de bolsas que nada ten que ver co universitario e unha
titulación “equivalente”, pero non de grao). unhas ensinanzas artísticas superiores
de calidade non poden estar cunha gobernanza propia do ensino secundario, e é
por iso que, desde hai tempo, desde a esad de galicia reivindicamos a adscrición
da escola á universidade; porque é evidente que en galicia precisamos de innova-
ción, precisamos tamén de investigación e iso só é posible cuns estudos superiores
fortes. mágoa sería que unha actitude conservadora en canto a decisións a nivel de
xestión pedagóxica, retrasase os cambios que, “si ou si”, van acabar por producirse,
lastrando a calidade do noso ensino superior escénico, tan necesario para continuar
a fornecer de creadoras/es a nosa importante actividade escénica e audiovisual. 

3. a creación escÉnica en galicia: O xxi É O sÉculO da
diVersidade

Falar de creación en galicia debera levarnos a deseñar unha liña continua pola
que transitan diferentes xeracións que van aportando estéticas e puntos de vis-
tas diversos. O compendio de todas elas conforma o panorama creativo norma-
lizado dun país. e malo sería que nunha programación de calquera teatro do
país, só viramos propostas “novas”, ou propostas “vellas”.

O nacemento do cdg fixo que na creación galega (escenógrafos directores,
figurinistas, actores, actrices, iluminadores, dramaturgos...) puidese desenvolverse
un paradigma culto, no que a creación galega conseguiu operar cuns determinados
recursos, escasos na maioría das compañías. no entanto, pouco a pouco, os e as

creadoras, dentro das súas compañías, ou convidados por elas, desenvolveron as
súas propias linguaxes escénicas, e modos diferentes de entender e de crear puide-
ron convivir con total liberdade, ata chegar aos nosos días onde se observa unha
grande diversidade de formatos, estilos e linguaxes, desde os máis clásicos repre-
sentados por compañías e creadores veteranos, da xeración responsable da profe-
sionalización, pasando polas xeracións intermedias, ata as últimas xeracións, onde
os estilos híbridos son protagonistas e, en certos casos, se achegan a modelos pos-
dramáticos, e onde podemos observar as novas xeracións que pasan pola esad de
galicia. moitos destes traballos, de difícil exhibición pola radicalidade da súa
linguaxe, alóxanse nas salas de teatro que conforman a redes de salas de gali-
cia. estas compañías son precisas e só hai que procurar espazos, estruturas onde
poidan desenvolverse e encontrar o seu público, xa que coa situación actual vai
ser moi doado velas desaparecer por inanición, e iso é algo que a escena deste
país, para a súa natural evolución, non se pode permitir.

a creación galega, diversa e de calidade, se se implica nos cambios sociais e
de comunicación que parecen inevitables, de seguro será un recurso para xerar
riqueza na sociedade poscovid. 

4. unHa cuestión de xÉnerO. a situación da muller nas
artes escÉnicas

Vimos de falar de creación, e ademais de observar a diversidade de xéneros e
propostas na escena galega, hai que destacar como as mulleres están a liderar
cuestións creativas, e comezan a ocupar espazos no feito escénico nos que antes
dominaban os homes. sen esquecer (e a modo de homenaxe), o teatro do mal-
barate, coas actrices rosa Álvarez, marisa soto e mabel rivera, como promoto-
ras dunha proposta de teatro coa muller como centro da creación, ou o
exemplo sempre inspirador da actriz, directora e dramaturga, dorotea Bárcena
(acompañada de Beatriz Barcia), co seu teatro da lúa, proxectos estes datados
arredor dos anos noventa do século xx e principios do século xxi; hoxe en día
contamos mulleres escenógrafas, dramaturgas, iluminadoras, figurinistas, direc-
toras, que asumen proxectos artísticos de tal xeito que o que antes consideraba-
mos coma unha excepción, hoxe xa se está a considerar normalidade.

a percepción é que estas mulleres están a arriscar e a anovar sen medo. están
a traballar con temáticas diferentes, mesturando xéneros e disciplinas e, sobre
todo, están poñendo á muller no centro da creación. elas senten que o deben
facer así, e ademais, perciben que non están soas, como por exemplo apunta
unha dramaturga e directora: “Quero poñer no centro á muller, e moitas mulle-
res estámolo a facer. mulleres impulsando proxectos. Hai voces femininas moi
potentes. cada vez máis. en galicia, as mulleres estanse a visibilizar, na produ-
ción na escrita, tamén nos premios. marta Pazos, avelina, iria Piñeiro, esther,
gena, as compoñentes da Panadaría”. 

no entanto, esta dramaturga tamén apunta a que o número e a calidade e
diversidade, non acaba de traducirse en melloras a outros niveis: “sei que non
acabamos de armar corpo, non acabamos de asentarnos”. Pois, efectivamente,
parece que, nun gran número de casos, non se traduce en maior visibilidade ou
maior éxito na billeteira, ou nunha forte distribución dos espectáculos, nin na
participación en grandes producións. unha nova actriz de éxito explica o por-
qué desa falta de visibilidade dun xeito claro: “ser muller prexudica. a escena
segue tendo unha estrutura moi patriarcal. Hai moitas menos directoras. somos
máis mulleres na profesión e nos proxectos sempre hai máis homes, a non ser
que sexa unha opción feminista. e ademais os grandes proxectos están en mans
dos homes”. e incide nas eternas cuestións que teñen que ver coa falta de opor-
tunidades por ser muller: “eu, como muller, as oportunidades que tiven de facer
algo foi autoproducido”.

ademais, está presente a sensación de que, chegada certa idade, a dificultade
da muller intérprete, actriz, para conseguir contratos laborais e maior, e mesmo
algunha actriz recoñece “[...] o medo no futuro, pensar que non vai haber tra-
ballo para min. se vai haber compañías que me ofrezan personaxes”. e aí non se
engana, pois aínda que nesta conferencia esteamos a afirmar que este é o
momento das mulleres no teatro cunha eclosión das novas xeracións, ben é certo
que os datos, os estudos din o contrario; pois a muller ao chegar á mediana idade
ten dificultades para acceder ao traballo.

aínda así non queremos rematar, con esta breve introdución á cuestión da
muller no teatro, coa sensación agridoce do moito que queda por facer, senón
todo o contraio; pois os cambios na sociedade están a ser imparables, e iso vaise
traducir na escena indubidablemente. Polo que, se a recesión non o impide,

estas mulleres van ser cada vez máis, e ocuparán., sen medo e con total natura-
lidade, o seu espazo en igualdade, sen importar xénero ou idade. 

5. cara a Onde imOs: O Que POde ser O teatrO en galicia
nO segundO cuartO dO sÉculO xxi

O que pode ser: outros exemplos

cando asistín no Quebec a unha representación teatral no grand théâtre de Qué-
bec, puiden comprobar que o nivel de produción e de execución podería cualifi-
carse como similar a calquera produción de éxito do noso teatro nacional. con
todo, a diferenza viña dada por certo espírito de “orgullo polo propio”, que exis-
tía nun espazo considerado como un dos escaparates do teatro do Quebec. 

ese espírito que se observaba no espazo fíxome reflexionar sobre a falta dese
orgullo polo noso en galicia, do que mesmo participa o sector, sempre en exce-
so crítico con todo o que acontece a nivel escénico e cultural en galicia. no
entanto, se investigas un pouco sobre o nacemento do grand théâtre de Qué-
bec decátaste que naceu pola vontade política de levantar un espazo onde rea-
firmar a súa identidade cultural.

Ora ben, a acción cultural do Quebec foi moito máis alá de construír un tea-
tro nacional. as políticas culturais realízanse a través de dúas institucións que
articulan a creación cultural do Quebec: o conseil des arts et des lettres du Qué-
bec e a société de développement des entreprises culturelles (sOdec), ambas
as dúas, sociedades estatais dependentes do ministerio de cultura e das comu-
nicacións do Quebec.

Por unha banda, o conseil des arts e des lettres define a súa función dun
xeito claro: “apoiar a creación, experimentación, produción e distribución artís-
ticas e literarias en todas as rexións do Quebec”5. del depende toda a creación
artística, e as áreas de traballo da súa competencia son: “a literatura e a narra-
ción de historias, as artes escénicas (teatro, danza, música, canción, artes circen-
ses), artes multidisciplinarias, artes mediáticas (artes dixitais, cine e vídeo), artes

5 tradución da autora da presentación do conseil des arts e des lettres na súa web: http://calq.gouv.qc.ca

visuais, artesanía así como investigación arquitectónica”. O seu modus operandi
é a través do apoio económico (subvención) a artistas profesionais e a organiza-
cións artísticas sen ánimo de lucro.

O consello apoia o desenvolvemento da cultura no territorio e, como moi
ben indica, concede premios. en canto á internacionalización, o consello apoia
o traballo de creación no Quebec, no canadá e no estranxeiro, e tamén acolle
obra internacional no Quebec así como a organización de eventos. 

Por outra banda, están as industrias culturais apoiadas pola sOdec que ten
como misión: “apoiar o desenvolvemento de empresas culturais de Quebec e
garantir a protección e mellora dos seus edificios patrimoniais”6. Forman parte
das industrias culturais e polo tanto son clientes da sOdec: a industria do
cinema e da produción televisiva, a industria do libro e d edición, a industria
dos oficios da arte e do mercado da arte, a industria da música e das variedades
e o patrimonio inmobiliario.

a sOdec é socia de dous fondos de investimento, un para investir nas
empresas e o Quebec, e outro para investir a nivel internacional. a sOdec
define as súas funcións do seguinte xeito: “desenvolve programas, administra a
axuda financeira pública destinada ás empresas das industrias culturais e das
comunicacións do Quebec, presta financiamento, xestiona medidas fiscais e ase-
sora o goberno”.

Obsérvanse nestas dúas institucións do goberno do Quebec, unha marcada
diferenza entre creación e industria, e como as liñas de actuación nin se mestu-
ran nin se parecen, dándoselle o seu debido tratamento á industria e á creación,
conformada esta última por artistas profesionais e agrupacións, clasificadas, en
canto á tributación, como “sen ánimo de lucro”. ambas as dúas estruturas tra-
ballan pola creación e difusión da cultura tanto dentro do territorio como fóra,
pero cadaquén no seu ámbito propio.

Podemos imaxinar algo similar nunha comunidade como a nosa, tamén cunha
forte identidade cultural propia aínda que economicamente menos desenvolvida
que o Quebec e cun territorio menor. temos experiencia dabondo en xestión, esta-
mos nun bo momento na creación, e as institucións precisas. non precisaríamos

6 tradución da autora da presentación do sOdec na súa web http://sodec.gouv.qc.ca

crear un consello, como fixeron hai 25 anos no Quebec. nós xa o temos, e ten
máis anos de antigüidade. este é o momento de proxectarnos no futuro, e pre-
cisamos:

1. a reorganización das nosas estruturas.
2. a elaboración de plans estratéxicos, a catro ou cinco anos, para planificar

a xestión. 
3. a asimilación dos cambios sociais e económicos do país. 
4. a procura doutra maneira de intervención no territorio contando coas

pequenas vilas e o mundo rural, e buscando modelos que teñan máis que
ver coa participación e intervención que coa programación ao uso. 

Por outra, é indispensable continuar a profundar nunha internacionalización
consecuente, partindo do traballo xa feito coas nosas ligazóns tradicionais e lóxi-
cas, e promovéndoas a partir da procura de subvencións a nivel internacional. 

6. cOncluÍndO

Por todo o exposto ata agora, estamos en disposición de enumerar:

1. O teatro galego sufriu unha grave recesión despois da crise mundial do
2009, da que, a día de hoxe non saíu por completo, pois non se recupe-
raron as cifras de negocio do 2009 e anteriores a esa data. a crise supuxo
un recorte en canto a orzamentos na administración pública con respecto
á cultura. non se coñecen máis políticas vinculadas á cultura que os re-
cortes, dese xeito, por exemplo, a administración pública non soubo ou
non quixo utilizar a cultura como valor engadido, como ferramenta para
medrar e saír da crise.

2. Á xestión da crise, hai que engadir os problemas ocasionados pola lei de con-
tratos das administracións Públicas, que non axudan a facilitar a xestión das
artes escénicas na administración, polo que, como ocorre noutras comuni-
dades, sería recomendable a súa revisión por parte de persoas expertas da
administración, do dereito, da economía, para unha aplicación non tan res-
tritiva das mesmas.

3. esa resposta á crise, e a excesiva burocratización da administración, fai que
a chegada da pandemia provocada pola cOVid-19, torne a situación
mesmo dramática para o sector e poña en serio risco a supervivencia de
toda a estrutura escénica galega. despois do oportuno e necesario Plan de
reactivación, posto en marcha pola consellaría e a agadic, vese nece-
sario un plan de continxencia para o ano 2021.

4. aínda así, a creación en galicia está pasando por un momento importan-
te, pola súa calidade en canto á produción, execución artística e pola di-
versidade e orixinalidade das propostas. Fronte á crise, a creatividade é
unha das repostas posibles. 

5. noutra orde de cousas a creación das ensinanzas artísticas superiores de
arte dramática, veu a corrixir unha eiva a nivel formativo en galicia (supli-
da ata ese momento pola formación continua das asociacións, as escolas
privadas de interpretación, as aulas de teatro universitarias e as escolas de
teatro municipais); mais a súa creación debe ir acompañada dunha lexis-
lación educativa que permita ás mesmas servir como apoio para xerar
excelencia nas artes escénicas, por medio da investigación e da especiali-
zación.

6. Finalmente, estamos a vivir unha transformación social que podemos cua-
lificar de radical na que a muller se está a converter en axente de cambio
e está reivindicando o seu espazo na escena galega ademais de reivindicar
a muller coma o centro da súa creación artística.

Por todo iso é urxente a creación de espazos (este congreso vai selo), onde repen-
sar a situación da escena galega con obxectivos que se traduzan en políticas claras
reflectidas en plans estratéxicos con orzamentos establecidos e que se cumpran en
prazos claros cinco, dez anos. temos feito unha longa viaxe en moi pouco tempo.
todas as persoas e institucións debemos sentirnos orgullosas de ter participado
nesa fermosa viaxe. todas, artistas, xestores, políticos. agardo que esta conferencia
se entenda, non como un ataque, senón como unha humilde contribución a unha
precisa reflexión que nos vai levar a centrar o camiño que vaiamos seguir. non
sabemos que vai acontecer de aquí a vinte e cinco anos, pero debemos visualizalo
e estruturalo, de tal xeito que as xeracións actuais e as próximas, poidan transitar
ese camiño con obxectivos de éxito claros e coa seguridade de poder facelo.

